
പുത്തൻപുരക്കൽ മാരായൻ ഉക്കപ്പനെ വെടിവെച്ച കൊന്നെ കാരിയത്തിന്ന
 വിസ്തരിക്കെണ്ടതിന്ന തൊട്ടത്തിൽ ചാത്തന്നെ തനിക്ക കൂട്ടി അയച്ചിരിക്കുംന്നു.
 വിളിക്കുംന്ന സമയത്ത സാക്ഷിക്കാരവരികയും ചെയ്യ്യും. എന്നാൽ കൊല്ലം 973 ആമത
 വൃർശ്ചികമാസം 16 നു ഇങ്കിരിയസ്സ കൊല്ലം 1797 ആമത നവെമ്പ്രമാസം 28 നുയും
 തലച്ചെരിനിന്നും എഴുതിയ കല്പന.

836 ആമത വടക്കെ അധികാരി സുപ്രർഡെണ്ടൻ കൃസ്തപ്രർ പീലിസായ്പി
 അവർകൾക്ക ചെറക്കൽ രെവിവർമ്മ രാജാവ സല്ലാം. വൃർശ്ചിക മാസം 15 നു
 കൊടുത്തയച്ച കത്ത ആ ദിവസം തന്നെ അസ്തമെച്ച പന്തറണ്ട മണിക്ക ഇവിടെ എത്തി.
 വായിച്ച കാർയ്യ്യങ്ങൾ മനസ്സിൽ ആകയും ചെയ്തു. കത്ത കണ്ട ഉടനെ തലച്ചെരിക്ക വരെ
ണമെന്നും കാർയ്യ്യങ്ങൾ നമ്മെ ബൊധിപ്പിപ്പാൻ വെണ്ടുംവണ്ണം ആയിവരുവാൻ നാം
 പ്രെയത്നം ചെയ്യ്യുന്നത ഉണ്ടെന്നും കത്തിൽ എഴുതിക്കണ്ടത. അതുകൊണ്ട സായ്പി
 അവർകളെ കത്ത കണ്ട ഉടനെ നാം തലച്ചെരിക്ക യാത്ര പൊറപ്പെട്ടിരിക്കുംന്നു. നമ്മുടെ
 കാൽക്ക കൊറെ ദീനമാകകൊണ്ട നടപ്പാൻ ഞെരുക്കമായിരിക്കുംന്നു. നമ്മുടെ കുതിര
 ചെറക്കൽ ഉണ്ടാരന്നു ആക്കുതിരെനെ ഇങ്ങ കൊടുത്തയപ്പാൻന്തക്കവണ്ണം സായ്പി
 അവർകളെ കല്പനകൊടുത്ത കുതിര ഇവിടെ എത്തിയ ഉടനെ തലച്ചെരിക്ക വരികയും
 ആം. നമ്മുടെ കാരിയങ്ങൾ സായ്പി അവർകൾ വിചാരിച്ചതിർക്കുമെന്ന നാം നിശ്ച
യിച്ചിരിക്കുംന്നു. എന്നാൽ കൊല്ലം 973 ആമാണ്ട വൃർശ്ചികം 16 നു എഴുതി. ശ്രീനില
 കണ്ടൻ വൃർശ്ചികം 17 നു നവെമ്പ്ര 29 നു വന്നത. ഉടനെ പെർപ്പാക്കിക്കൊടുത്തു.

837 ആമത അരുളിചെയ്തയാൾ എഴുതിയ തരക. കൊവുക്കിലെടത്തിൽ കെളപ്പൻ
 നമ്പ്യാര കണ്ടു കാരിയമെന്നാൽ ചൊഴലി പ്രവൃത്തി മുപ്പത്തരണ്ടു ദെശത്തിലും കൂടി 72
 നികുതി വഹക്ക നമ്പ്യാര എഴുതി തന്നെ പ്രമാണത്തിൻമ്പടി ഉറുപ്പ്യ 10,800–ം 73 ആമാണ്ട
 നികുതി വഹിക്ക ഉറുപ്പ്യ 11,300–ം 74 ആമാണ്ട നികുതി വഹക്ക ഉറുപ്പ്യ 11,300–ം
 ഇപ്രകാരം എഴുതി തന്നെ വകയിൽ നമ്പ്യാര നമ്മൊട എറിയ സങ്കടം പറകകൊണ്ടും
 നമ്പ്യാരെക്കൊണ്ട വെണ്ടുന്നെ കാരിയത്തിന്ന നമുക്ക എത്തുമെന്ന നിശ്ചയമായി
 പറകകൊണ്ടും ഈ എഴുതിയ ആണ്ട 3 ക്ക ആണ്ട ഒന്നക്ക 6000 ഞ്ചിത ഉറുപ്പ്യ കണ്ട
 അതെത ഗെഡുവിന ഇങ്ങ ബൊധിപ്പിച്ച പുക്കവാറ വാങ്ങിക്കൊൾകയും വെണം. ശിഷ്ഠം
 ഉറുപ്പ്യ നമ്പ്യാറ നമുക്ക ചെല ഒറപ്പ എഴുതിത്തരികകൊണ്ട നമ്പ്യാർക്ക ഒഴിച്ച
 തന്നിരിക്കുംന്നു. എന്നാൽ കൊല്ലം 973 ആമാണ്ട വൃർശ്ചികമാസം 14 നു എഴുതിയ
 തരക വൃർശ്ചികം 17 നു നവെമ്പ്രർ 29 നു വന്നത. ഉടനെ പെർപ്പാക്കിക്കൊടുത്തു.

838 ആമത കൊവുക്കലെടത്തിൽ കെളപ്പൻ നമ്പ്യാര കൈയ്യ്യാൽ ഓല കണക്കപ്പിള്ള
 വായിച്ച എഴുംന്നെള്ളിയെടത്തെ തിരുമനസ്സ അറിയിക്കെണ്ടും അവസ്ഥ. നമ്മുടെ
 സങ്കടപ്രകാരങ്ങൾ ഒക്കയും തിരുമനസ്സറിവിച്ചതിന്റെ ശെഷം ആയത ഒക്കയും
 തിരുവുള്ളത്തിലെറി ചൊഴലി പ്രവൃർത്തി മുപ്പത്തിരണ്ട ദെശവും കൂടി 72 ആമാണ്ടെക്കും
 73 ആമാണ്ടെക്കും 74 ആമാണ്ടെക്കും നികുതി വഹക്ക മുൻമ്പെ പ്രമാണം എഴുതി
ക്കൊടുത്തെ വകയിൽ ഈ ആണ്ട 3 ന്നും ആറായിരിഞ്ചിത ഉറുപ്പ്യ അതാത ഗെഡുപ്രകാരം
 ബൊധിപ്പിച്ച പുക്കവാറ തരക വാങ്ങിക്കൊള്ളുവാനും ശിഷ്ഠം ഉറുപ്പ്യ ഇനിക്ക
 ഒഴിച്ചിലിയിട്ടുമെല്ലൊ കല്പിച്ച തരക തന്നത. ഇപ്രകാരം തിരുമനസ്സകൊണ്ട കല്പിച്ച

